
„Djoega belon boleh dikata owee tentoe menang,“ kata Dian-hoei. „Siapa taoe bentar lagi owee kalah teroes sampe longpwee?“

Dan laloe orang-orang pentopan itoe soeda moelahi mengadoeh lagi marika poenja oentoeng.

Pertaroengan itoe ada dilakoeken dengen sabentar kalah, sabentar memperoleh kamenangan. Koetika lontjeng mengoetaraken poekoel sambilan malem, dan orang rameh-rameh doedoek bersantap, laloe marika dapet kanjatahan: Kek-hoaij kalah sariboe lebi, Dian-hoei menang ampir sariboe, Ektjong menang bebrapa ratoes roepiah, Soei-kian kalah ampir doewa riboe dan Kek-soen menang doewa riboe lebi.

Habis dahar Hoaij-wan lantas berdjalan poelang, dan sasampenja didepan hek, ia ini berkata pada Kek-hoaij, jang anteri padanja:

„Kalah sedikit soedalah, djangan seperti orang maoe adoeh djiwa. Besok kita misti oeroes banjak kerdjahan, lebi baek djangan poelang laat.“

„Ah, masa goea gila!“ kata Kek-hoaij, kamoedian lantas ia balik pada laen-laen kawannja, jang soeda menoenggoeken ia di medja maen.

Sigra djoega orang moelahi bertaroeng kombali. Sakali ini Kek-soen, jang soeda menang doewa riboe lebi, tinggal adem-ademan tida maoe toeroet bertaroh lagi, dan koetika lontjeng mengoetaraken poekoel sapoeloe, ia poen, jang sadari tadi kaliatan-

